
ABSTRAK 

 

Pengenalan- Pandemik Coronavirus Disease 2019 (COVID-19) yang melanda Malaysia 

dan seluruh dunia telah menjadi tragedi paling buruk di abad ini. Wabak ini telah memberi 

implikasi yang sangat besar kepada pelbagai sektor termasuklah sektor pendidikan negara. 

Ianya telah mengubah cara dan sistem pengajaran dan pembelajaran (PdP) konvensional 

yang sedia ada kepada PdP secara atas talian. Aspek kesihatan mental merupakan elemen 

penting kefungsian diri pelajar dalam mempengaruhi hasil serta keberkesanan sistem 

pembelajaran dalam talian yang baru sahaja diimplimentasikan ini. 

Objektif – Justeru, penulisan ini adalah bertujuan untuk meninjau cabaran pembelajaran 

dalam talian dalam kalangan pelajar dan impaknya terhadap tekanan akademik. 

Metodologi – Maklumat yang diketengahkan adalah berdasarkan kajian perpustakaan 

melalui kaedah analisis kandungan yang memfokuskan kepada pemahaman terhadap 

konsep tekanan akademik dan interaksinya dengan cabaran pembelajaran dalam talian. 

Teori Transaksional Tekanan dan Daya Tindak Lazarus dan Folkman telah digunakan 

dalam kajian ini dimana model ini menekankan kepada penjelasan terhadap proses 

pemikiran bagi peristiwa yang berlaku dalam persekitaran. Ianya melibatkan dua peringkat 

penilaian yang membawa kepada strategi daya tindak yang menghasilkan keseimbangan 

dalam aspek kesihatan mental. 

Dapatan – Dapatan kajian menunjukkan terdapat pelbagai faktor dalaman dan luaran yang 

menjadi cabaran kepada pembelajaran dalam talian yang memberi natijah terhadap tekanan 

akademik. 

Kepentingan - Tuntasnya, pengkajian berkaitan cabaran pembelajaran dalam talian 

semasa norma baharu yang mencetuskan tekanan akademik pelajar masih lagi terhad dan 

minimal. Sekaligus, kajian ini dapat menjadi satu platform dan sumber rujukan baru 

khususnya terhadap institusi pendidikan di negara ini bagi memastikan sistem 

pembelajaran dalam talian dapat dilaksanakan dengan efisien serta dimanfaatkan secara 

optimum oleh setiap pelajar di Malaysia. 

Kata Kunci: tekanan akademik, pembelajaran dalam talian, norma baharu 

Pendahuluan 

Malaysia komited dalam melahirkan modal insan yang mampu berdaya saing dalam 

pasaran ekonomi global. Revolusi industri 4.0 (IR 4.0) menggariskan inovasi sebagai 

elemen utama bagi melahirkan modal insan yang kompetitif dan berdaya saing dalam 

pasaran pekerjaan global. Bahkan teknologi maklumat dan komunikasi (Information and 

Communication Technology atau ICT) juga merupakan aras penting bagi memastikan 

golongan muda di Malaysia cakna dengan keperluan pasaran pekerjaan masa kini. Gagasan 

ini memberi impak kepada percaturan semula aktiviti pengajaran dan pembelajaran bagi 

melahirkan insan yang mencapai keseimbangan holistik. Selain hasrat melahirkan modal 

insan kelas pertama, tumpuan kepada metod pengajaran dan pembelajaran merupakan isi 

pokok dan menjadi elemen dasar asas pembinaan yang diatur sejak di alam sekolah hingga 

peringkat tertinggi pengajian di universiti. Ironinya, melalui peranan kurikulum dan 

kokurikulum yang digabungjalin bersama sangatlah penting untuk melahirkan insan yang 

mempunyai keseimbangan yang sempurna, berkepimpinan, berketerampilan dan berdaya 

saing. Modal insan pada hari ini juga harus bersedia menerima perubahan dan cabaran baru 

sebagai keutamaan dalam memajukan diri.  

 

Wabak COVID-19 yang melanda Malaysia telah memberi kesan yang sangat besar kepada 

sistem politik, ekonomi, sosial, kesihatan dan perkhidmatan negara. Rentetan dari 

penularan wabak COVID-19, Perintah Kawalan Pergerakan (PKP) telah dilaksanakan 

sebagai usaha mengekang wabak pembunuh itu dari terus berleluasa. Impaknya dapat 

dilihat apabila Suruhanjaya Komunikasi dan Multimedia Malaysia (SKMM) telah merekod 

peningkatan sebanyak 23.5 peratus dalam aliran trafik internet di seluruh negara pada 

minggu pertama PKP, dan seterusnya meningkat lagi sebanyak 8.6 peratus pada minggu 

kedua (SKMM, 2020). Peningkatan capaian internet ini antaranya disebabkan oleh medium 

pembelajaran di Malaysia telah bertukar secara drastik melalui kaedah secara dalam talian 

(online). Malah selain bidang pendidikan, sektor perniagaan, pembelian, perkhidmatan 

sehinggalah kepada pengangkutan juga menjadikan medium dalam talian sebagai platform 

utama. Senario ini telah mewujudkan satu norma baharu dalam kehidupan setiap individu, 

begitu juga dengan golongan pelajar yang majoritinya adalah terdiri daripada golongan 

remaja. 

 

Pengajaran dan Pembelajaran (PdP) dalam talian menerusi platform digital telah meledak 

beberapa dekat lalu dalam dunia pendidikan dan menjadi isu dan perbincangan oleh 

pelbagai pihak (Reggie, 2013). Di Malaysia, Pelan Pembangunan Pendidikan Malaysia 

2015-2025 melalui Kementerian Pelajaran Malaysia telah menggariskan 10 lonjakan yang 

perlu dicapai. Salah satu daripada lonjakan tersebut adalah mendorong kecemerlangan 

berterusan dalam sistem pendidikan tinggi dan pembelajaran dalam talian sehingga berasa 

pada tahap global. Hal ini bagi memastikan graduan yang lahir hasil dari ‘pacuan’ nilai 

tambah sejak di pusat pengajian tinggi dapat mencapai aspirasi, keberhasilan dan 

kecekapan dalam mendepani persekitaran global yang berubah dan mencabar. Walau 

bagaimanapun, baru-baru ini diskusi berhubung PdP dalam talian menjadi isu hangat warga 

pendidik selepas bermulanya era pembelajaran norma baharu semasa COVID-19. Bahkan, 

landskap sistem Pendidikan dilihat berubah selepas wabak COVID-19 melanda 

penghujung 2019. Perdebatan kebaikan dan keburukan berhubung PdP bersemuka 

mahupun secara dalam talian terus berlangsung meskipun kini ianya bukan lagi satu pilihan 

kepada warga pelajar mahupun pendidik.  

 

Umumnya, tekanan timbul apabila individu merasakan ketidaksesuaian antara tuntutan 

fizikal atau psikologi terhadap sesuatu keadaan dengan sumber-sumber dalam sistem 

biologi, psikologi atau sosialnya (Sarafino, 2012). Peristiwa yang berlaku dalam kehidupan 

boleh menyebabkan tekanan. Bagi individu yang mempunyai ketahanan diri yang kuat, 

mereka boleh menempuh peristiwa yang berlaku dalam kehidupan dengan tenang dan 

tabah. Namun demikian, individu yang tidak mempunyai kekuatan akan mendapat kesan 

yang negatif. Bahkan individu tersebut boleh mengalami tekanan pada tahap yang 

membimbangkan (Faezah & Mazlan, 2012). Oleh yang demikian, aspek kesihatan mental 

merupakan elemen penting bagi kefungsian diri pelajar yang perlu dititikberatkan kerana 

ia mempengaruhi hasil serta keberkesanan sistem pembelajaran dalam talian yang baru 

sahaja diimplimentasikan. 

 

Menerusi keterangan media yang dikeluarkan oleh pihak Kementerian Pengajian Tinggi 

(KPT) menyatakan bahawa semua aktiviti PdP melibatkan pelajar secara bersemuka adalah 

tidak dibenarkan dan hendaklah dijalankan secara atas talian sehingga 31 Disember 2020, 

kecuali melibatkan kumpulan pelajar yang mempunyai keperluan untuk pulang ke kampus 

(Kementerian Pengajian Tinggi, 2020). Namun, ia perlu dilaksanakan secara berperingkat 

bagi memastikan Prosedur Operasi Standard, Standard Operating Procedure (SOP) 

dipatuhi bagi memastikan keselamatan para pelajar terlibat dapat dipantau dan diutamakan 

terutama semasa mereka berada di kampus. Justeru, kebanyakan pelajar universiti 

mengalami kejutan disebabkan perubahan drastik tersebut. PKP yang dijalankan juga telah 

mengakibatkan semua kegiatan PdP bersemuka terhenti dan diganti dengan PdP secara 

dalam talian. Perubahan mendadak ini pastinya memerlukan proses adaptasi dan 

mengundang tekanan rentetan rasa bimbang dalam kalangan pelajar. Kajian yang 

dijalankan oleh Che Ahmad Azlan (2020), mendapati bahawa pelajar melaporkan 

berlakunya penurunan semangat, kehilangan motivasi, kesukaran untuk fokus pada 

pelajaran mereka dan masalah penyambungan Internet sepanjang sesi pembelajaran dalam 

talian. Selain itu, norma pembelajaran baru ini memerlukan pelajar untuk lebih berdikari 

dan sentiasa bersedia berdepan cabaran dalam mengatur urusan diri serta pembelajaran 

mereka. Justeru, penulisan ini adalah bertujuan untuk mengenalpasti cabaran pembelajaran 

dalam talian semasa norma baharu dalam kalangan pelajar universiti serta solusi menerusi 

kaedah strategi daya tindak bagi mendepani tekanan akademik 

Kajian Literatur 

Pembelajaran dalam talian merupakan sesuatu yang tidak asing lagi pada saat ini. Hampir 

semua peringkat pembelajaran sama ada di peringkat rendah sehingga ke pusat pengajian 

tinggi mula memanfaatkan pembelajaran dalam talian sebagai salah satu norma baharu 

untuk dipraktikkan. Malahan ia merupakan satu transformasi untuk meletakkan sistem 

pendidikan di Malaysia sebagai salah satu hub pendidikan pada tahap global (Kementerian 

Pengajian Tinggi 2011). Sejajar dengan itu, beberapa langkah drastik telah dibuat dan ia 

sedikit sebanyak telah memberi impak kepada sikap individu terutamanya kepada 

golongan pelajar. Proses pembelajaran dalam talian telah diteruskan melalui beberapa 

pengubahsuaian untuk mengoptimumkan impak dan kesannya kepada pelajar sama ada 

melibatkan bentuk komunikasi segerak dan tidak segerak (Mohamed Nazul Ismail, 2020).  

Namun begitu, ianya dikaitkan dengan tekanan akademik dalam kalangan pelajar rentetan 

daripada perubahan gaya pembelajaran secara mendadak ini.  

Tekanan akademik didefinisikan sebagai keadaan yang tidak menggembirakan rentetan 

daripada tuntutan yang perlu dipenuhi oleh pelajar sekaligus mencetuskan kebimbangan 

dan mempengaruhi kesejahteraan dalam pengajiannya (Mohd Arif & Saodah, 2019). 

Tekanan akademik yang dialami oleh pelajar kebanyakannya datang dari pelbagai tuntutan 

di universiti. Terdapat empat sumber tekanan akademik yang kerap berlaku di kalangan 

pelajar termasuklah tuntutan fizikal (physical demand), tuntutan tugas (task demand), 

tuntutan peranan (role demand) dan tuntutan interpersonal atau interpersonal demand 

(Desmita, 2009). Dalam kajian Sri Nurhayati dan rakan (2020) terhadap tekanan akademik, 

daya tindak dan adaptasi sosial dalam kalangan 424 orang responden mendapati bahawa 

tekanan akademik, daya tindak dan adaptasi sosial mempunyai pengaruh yang signifikan 

terhadap kesejahteraan psikologi pelajar. 

 

Di dalam sektor pendidikan, setelah menularnya pandemik COVID-19, kesemua sekolah 

termasuk institusi pengajian tinggi awam dan swasta di seluruh negara terpaksa ditutup 

serentak rentetan penularan wabak yang dilihat mampu memberi kesan kepada perjalanan 

operasi organisasi serta pengajaran dan pembelajaran bagi organisasi terlibat. Keadaan 

semasa pandemik COVID-19 ini memerlukan tindakan pantas dari pihak berwajib seperti 

pihak kerajaan termasuklah Kementerian Pengajian Tinggi dan institusi terbabit untuk 

membuat keputusan terbaik bagi mengelakkan jangkitan melalui pelaksanaan Perintah 

Kawalan Pergerakan (PKP). Oleh itu, pada 16 Mei 2020, Majlis Keselamatan Negara telah 

meluluskan cadangan yang dikemukakan oleh Kementerian Pengajian Tinggi (KPT) untuk 

mengendalikan segala aktiviti di kampus  yang melibatkan kesemua Institusi Pengajian 

Tinggi (IPT) di seluruh negara melalui metod secara dalam talian (Kementerian Pengajian 

Tinggi, 2020).  

Kaedah pembelajaran yang dilaksanakan secara dalam talian menuntut kerjasama dan 

komitmen sepenuhnya dari semua pihak terutama melibatkan penyediaan platform 

pembelajaran, penyediaan bahan, pengetahuan dan kemahiran berkaitan penggunaan 

teknologi kerana ia akan melibatkan peranti digital di samping akses capaian internet yang 

berkualiti (Golzari, Kiamanesh, Ghoorchian & Jafari, 2010). Sejajar dengan saranan yang 

telah dilaksanakan oleh Kementerian Pengajian Tinggi, pihak institusi pengajian awam dan 

swasta mula mengambil inisiatif dan strategi tertentu bagi memastikan sesi pembelajaran 

dapat berjalan seperti biasa melalui pembelajaran dalam talian.  

 

Terdapat beberapa kajian awal yang telah dijalankan untuk melihat kesediaan dan cabaran 

yang dialami pelajar semasa berdepan dengan sesi pembelajaran dalam talian. Tidak dapat 

dinafikan golongan pelajar adalah antara golongan yang paling terkesan kerana mereka 

terpaksa beralih daripada amalan pembelajaran konvensional iaitu secara bersemuka 

kepada dalam talian bagi memastikan proses pembelajaran sedia ada tidak terganggu 

terutama semasa negara terpaksa berdepan dengan impak wabak COVID-19 (Chung, 

Mohamed Noor & Mathew 2020; Amani Nawi & Umi Hamidaton 2020). Malahan, 

perubahan ini tidak hanya berlaku di Malaysia tetapi turut melibatkan negara lain seperti 

United Kingdom. Misalnya, University of Cambridge turut melaksanakan sesi 

pembelajaran secara dalam talian bagi sesi akademik 2020/2021 bagi membendung 

penularan pandemik ke atas para pelajar dan perubahan ini sedikit sebanyak memberi 

impak kepada proses pembelajaran sedia ada (Europe News, 2020). 

 

Selain itu, menurut Tam & El Azhar (2020), dianggarkan lebih 421 juta pelajar terjejas 

akibat daripada pandemik COVID-19 yang berlaku ini. Proses pembelajaran mereka bagi 

sesi pengajian semasa terganggu apabila institusi pengajian terpaksa ditutup serta merta 

demi menjaga keselamatan warga kerja dan golongan pelajar yang merupakan golongan 

berisiko terlibat dengan jangkitan. Menurut kajian yang telah dijalankan oleh Mohamed 

Nazul Ismail (2020), terdapat beberapa cabaran yang dihadapi oleh pelajar dalam 

menjalani pembelajaran dalam talian melibatkan keupayaan untuk mengadaptasi 

perubahan teknologi kerana ia melibatkan pembelajaran secara digital serta perubahan 

sikap untuk menerima amalan pembelajaran dalam talian yang dilaksanakan.  

 

Selain itu, dalam proses pelaksanaan pembelajaran dalam talian semasa COVID-19, 

pelbagai pihak memainkan peranan masing-masing bagi tujuan mengurangkan jurang 

digital yang berlaku.  Ini dapat dibuktikan apabila terdapat beberapa negara mengambil 

langkah dan inisiatif tambahan misalnya menyebarkan peranti kepada pelajar untuk 

meningkatkan akses ke kelas dalam talian (Wan, Ya Shin. 2020). Misalnya, negara Finland, 

China dan United States memberi ruang kepada pelajar untuk mendapatkan pinjaman alat 

digital dari pihak sekolah bagi tujuan memudahkan pelajar mengakses platform 



506 
 

pembelajaran dalam talian. Malah, terdapat beberapa syarikat swasta turut bekerjasama 

dalam menyumbang peranti kepada golongan pelajar yang benar-benar memerlukan. 

 

Metodologi 

Kajian ini merupakan kajian kualitatif dengan menggunakan pendekatan content analysis 

(analisis kandungan) di mana pengkajian menggunakan sumber dari jurnal, majalah, surat 

khabar, buletin dan sebagainya untuk mengolah kandungan artikel (Fraenkel & Wallen, 

1993). Di dalam menggunakan kaedah analisis kandungan ini, ia perlu dimulakan dengan 

menyediakan latar belakang atau menjelaskan teori kajian. Ini bermakna penulis perlu 

mengetahui aspek yang hendak dikaji dengan memfokuskan kepada kandungan untuk 

diperbahaskan. Ini dilakukan dengan membaca, menganalisis dan menstruktur kandungan 

yang relevan mengikut topik kajian literatur. Seterusnya, hubung kait antara cadangan atau 

topik kajian literatur dengan penyelidikan terdahulu dilakukan. Hubung kait juga perlu 

dilakukan terhadap sumber tidak rasmi seperti surat khabar, majalah dan buletin. Kemudian 

bahan ini telah diintegrasikan dengan hasil kajian iaitu kandungan yang telah dihubung kait 

diadun dengan pengetahuan sendiri. Proses ini juga memerlukan analisis kritikal sebelum 

melakukan proses terakhir di mana laporan penuh disediakan dengan menggabungkan 

bahan-bahan yang dirujuk serta pengetahuan sedia ada. Gambarajah 1 di bawah 

menunjukkan proses analisis kandungan yang diguna pakai untuk menghasilkan penulisan 

ilmiah ini. 

 

Sumber: Adaptasi dari Kumar (2011) dalam Rashidi, Begum, Mokhtar & Pereira (2014) 

Rajah 1: Proses analisis kandungan 

Teori Transaksional Tekanan dan Daya Tindak Lazarus dan Folkman (1984) telah 

digunakan dalam kajian ini bagi membantu pemahaman terhadap konsep tekanan 

akademik dan interaksinya dengan cabaran pembelajaran dalam talian. Dalam 

menerangkan stress sebagai satu proses yang dinamik, Lazarus telah membangunkan 

kerangka konsep yang dinamakan sebagai Teori Transaksional Tekanan dan Daya Tindak 

Lazarus dan Folkman,‘transactional theory of stress and coping, TTSC’ (Lazarus, 1966; 

Lazarus & Folkman, 1984). Teori ini amatlah releven dalam membincangkan strategi daya 

tindak bagi pelajar dalam menghadapi cabaran pembelajaran dalam talian. 

 

Di dalam teori TTSC ini, Lazarus telah menerangkan bahawa strategi daya tindak 

dicetuskan  oleh penilaian utama (primary appraisal ) yang dilakukan oleh individu yang 

mengalami stres. Penilaian utama ini memerlukan individu untuk menilai sama ada stres 

itu dianggap sebagai mengancam (threatening), mencabar (challenging)  atau tidak relevan 

(irrelevant). Manakala, penilaian sekunder (secondary appraisal) pula melibatkan 

penilaian individu terhadap sumber atau strategi daya tindak yang ada bagi mengatasi  

segala ancaman yang dihadapi. Kedua-dua penilaian ini membawa kepada pelaksanaan 

strategi daya tindak. Sementara itu, proses penilaian semula (reappraisal) akan sentiasa 

berlaku, di mana individu akan secara terus menerus menilai semula sifat tekanan yang 

wujud dan sumber serta strategi daya tindak lain yang ada  untuk bertindak balas. 

Dalam aspek strategi daya tindak ini, Lazarus dan Folkman telah mengklasifikasikan 

strategi daya tindak kepada dua aspek iaitu:  

 

1) Strategi berfokuskan masalah (problem focused coping)  

 

Strategi berfokuskan masalah ditakrifkan sebagai strategi yang melibatkan tingkah laku 

dimana ianya merangkumi strategi seperti mendapatkan bantuan dan mengambil tindakan 

langsung terhadap situasi yang mencabar. Strategi berfokuskan masalah ini tertumpu 

kepada mengkaji permasalahan, merancang, menghasilkan penyelesaian alternatif, 

membuat pertimbangan terhadap penyelesaian alternatif dari segi kebaikan dan faedah, 

memilih dan melaksanakan alternatif tersebut. Justeru, strategi berfokuskan masalah ini 

dilihat berkesan dalam menguruskan tekanan akademik yang dihadapi pelajar melalui 

pembelajaran dalam talian (Nurma, 2019).  

 

2) Strategi berfokuskan emosi.  

 

Strategi berfokuskan emosi adalah proses kognitif yang terdiri dari pemikiran positif dan 

ekspresi emosi yang bertujuan untuk beradaptasi dengan keadaan yang tertekan. Ia 

merupakan strategi yang dapat mengurangkan stress. Ia juga digunakan apabila tiada 

perubahan yang boleh dilakukan terhadap stres yang berlaku dan sering digunakan dalam 

situasi stres di mana orang tidak dapat mengubah keadaan persekitaran yang berlaku. 

Strategi berfokuskan emosi merangkumi penumpuan terpilih (selective attention) di mana 

individu sengaja menumpukan perhatian pada aspek-aspek tertentu yang berkaitan atau 

tidak berkaitan dengan masalahnya, perbandingan positif dan perlakuan menjauhi atau 

mengurangkan stres (Lazarus & Folkman, 1984). Strategi berfokuskan emosi ini dilihat 

meningkatkan tahap keselesaan individu dalam berdepan dengan stress berbanding 

fungsinya dalam mengurangkan stres (DeGraff & Schaffer, 2008), dan  ianya terbukti 

kurang berkesan dalam mengurangkan tekanan jika dibandingkan dengan strategi 

berfokuskan masalah (Penley et al., 2002).  

 

Dapatan Dan Perbincangan 

 

Cabaran Pembelajaran Semasa Norma Baharu dan Tekanan Akademik 

 

Secara dasarnya, Kementerian Pendidikan Malaysia (KPM) telah meletakkan keperluan 

teknologi maklumat dan komunikasi dalam pendidikan bagi meningkatkan kualiti 

pembelajaran di Malaysia. Interaksi dalam kalangan pelajar boleh dieratkan melalui alat 

komunikasi serta akses kepada kandungan pembelajaran yang lebih luas, menarik dan 

interaktif melibatkan penggunaan ICT tanpa jurang pemisah di antara bandar dan luar 

bandar. Secara idealnya, pembelajaran secara maya mula mengambil alih kaedah 

pembelajaran konvensional melalui pelbagai pendekatan sama ada pembelajaran secara 

bersemuka (synchronous learning) ataupun secara tidak bersemuka (asynchronous 

learning). Antara alatan bantu mengajar (learning tools), yang digunakan perlulah 

bersesuaian mengikut keperluan pembelajaran misalnya Microsoft Teams, Facebook Live, 

Telegram, Zoom atau Google Classroom (Chung et al., 2020). Mekanisme ini 

membolehkan tenaga pengajar dan para pelajar berbincang mengenai sesi pembelajaran 

mereka secara berkala dari semasa ke semasa.  

Perubahan drastik yang berlaku dalam kaedah pembelajaran semasa COVID-19 telah 

mewujudkan beberapa cabaran melibatkan tekanan akademik dalam kalangan pelajar yang 

terlibat. Walaupun PdP dalam talian adalah satu-satunya medium untuk memastikan 

kesinambungan proses pembelajaran sewaktu pandemik COVID-19 yang melanda negara, 

namun ia memberi tekanan berikutan dari cabaran dan implikasi yang dapat dilihat seperti 

berikut; 

1) Pembinaan aspek Kemahiran Insaniah 

 

Cabaran utama PdP dalam talian ini ialah melalui pembinaan aspek kemahiran 

insaniah. Terdapat tujuh elemen yang ditekankan dalam kemahiran insaniah iaitu 

kemahiran komunikasi, kemahiran kepimpinan, kemahiran kerja berpasukan, 

kemahiran pemikiran kritis dan penyelesaian masalah, kemahiran keusahawanan, 

moral dan etika profesional serta pengurusan maklumat dan pembelajaran 

sepanjang hayat (Kemahiran Pengajian Tinggi, 2014). Kristin Kipp (2013) 

menyatakan bahawa pembelajaran teradun adalah penting iaitu gabungan antara 

pembelajaran dalam talian dan bersemuka dalam meningkatkan kemahiran insaniah 

(soft skills). Malah kajian Norazila Mat et al. (2017) mendapati gerak kerja dan 

aktiviti beruniform pelajar dapat meningkatkan kemahiran insaniah. Ini 

membuktikan pertemuan bersemuka dalam pembelajaran dapat meningkatkan 

kemahiran pelajar.  

  

Tambahan itu, PdP bukan sahaja perlu mementingkan aspek teori dan pembelajaran 

di kelas semata-mata, namun ia melibatkan eleman praktikaliti dalam aktiviti 

gerak-kerja yang dititikberatkan bagi memantapkan lagi ciri personaliti, keyakinan 

diri, komunikasi dan sikap para pelajar. Hal ini juga telah ditekankan oleh Presiden 

Kongres Kesatuan Sekerja Malaysia (MTUC), Datuk Abdul Halim Mansor, 

bahawa universiti sepatutnya meletakkan aspek praktikal lebih daripada teori 

semata-mata, di mana semua universiti di Malaysia didapati masih mempraktikkan 

60 peratus teori dan 40 peratus praktikal. Sekiranya pelajar diberi peluang yang 

lebih lama untuk menimba pengalaman dalam gerak-kerja sebenar atau lapangan, 

ia akan memberi pendedahan awal kepada mereka dengan elemen, suasana dan 

persekitaran ditempat kerja serta meningkatkan kemahiran insaniah mereka seperti 

komunikasi, kepimpinan, kerja berpasukan dan etika dalam bekerja. 

 

Namun, ketika berdepan dengan pandemik COVID-19 ini, pengaplikasian aspek 

praktikal ini kelihatan agak sukar. Justeru, inisiatif-inisiatif terbaru harus dirangka 

agar aspek kemahiran insaniah pelajar tidak dipertaruhkan. 

 

2) Capaian Internet 

 

Hazwani et. al (2016) mendapati faktor prasarana amat mempengaruhi 

keberkesanan pembelajaran dalam talian atau e-learning. Selain itu, masalah 

teknikal yang melibatkan capaian internet, serta masalah dalam kelajuan 

sambungan internet menjadi isu kepada para pelajar dan pendidik. Oleh itu, 

masalah ini masih lagi berlaku melainkan para pendidik menggunakan internet 

peribadi seperti internet broadband dan hot spot (Hasliza, Siti Munira dan Zarina, 

2016). Hal ini selaras dengan Dasar e-pembelajaran Negara 2.0 (DePAN 2.0) yang 

mana dasar ini turut memfokuskan kepada penggunaan dan penambahbaikan 

liputan internet (wifi) di seluruh IPT yang ditekankan dalam Fasa 2 (2016-2020) 

untuk 90 peratus liputan internet dan Fasa 3 (2021-2025) dengan 100 peratus 

liputan internet kepada pelajar.  

Selain itu, capaian internet turut memainkan peranan penting selain daripada 

pengurusan ruang pengajaran yang selesa. Malangnya, tidak semua pelajar bernasib 

baik untuk memperoleh ruang pembelajaran yang kondusif serta pakej internet 

terbaik memandangkan servis internet yang ditawarkan oleh syarikat telco di 

negara ini bergantung kepada kawasan liputan sama ada terletak di bandar dan luar 

bandar. Bagi memastikan mereka tidak jauh ketinggalan, pelajar yang tinggal di 

kawasan luar bandar yang mempunyai capaian internet terhad terpaksa berulang 

alik ke bandar untuk menghadiri kuliah, menyiapkan tugasan dan periksaaan online 

serta melibatkan diri dalam perbincangan bersama rakan sekuliah.  

 

Keadaan ini cenderung untuk menymbang kepada tekanan akademik dalam 

kalangan pelajar. Walau bagaimanapun, tekanan ini dapat dikurangkan sekiranya 

para pelajar memiliki persekitaran yang kondusif seperti di perpustakaan. Ini 

kerana kebanyakan pelajar gemar untuk ke perpustakaan kerana ia mempunyai 

ruang meja luas, perabot yang besar dan selesa serta menawarkan kemudahan 

komputer dan capaian internet yang pantas (Katharine & Dubravka, 2015). Selain 

itu, emosi pelajar boleh terganggu apabila mereka gagal membezakan masa untuk 

bersantai atau fokus kepada aktiviti pengajaran yang sedang berlangsung. 

Persekitaran sekeliling yang bising boleh mengganggu tumpuan pelajar. Malahan, 

gangguan aplikasi media sosial turut merencatkan sesi pembelajaran dalam talian 

sekiranya ia tidak ditangani dengan baik. Sebagai langkah terbaik para pelajar perlu 

memastikan fungsi notifikasi aplikasi media sosial sentiasa ditutup agar ianya tidak 

mengganggu fokus aktiviti pembelajaran.  

 

3) Penyesuaian dan Pembelajaran Kendiri 

Aspek pembelajaran dalam talian dilihat menguji keupayaan pelajar untuk 

mengadaptasi teknologi melalui penggunaan media digital yang seterusnya 

mendorong kepada tekanan akademik dalam kalangan pelajar. Menurut Ismail 

(2013), cabaran ini melibatkan kemahiran teknikal apabila pelajar perlu 

menyediakan dana yang mencukupi untuk membeli peranti yang sesuai, 

menyediakan fasiliti dan prasarana tertentu untuk memudahkan pembelajaran 

dalam talian dapat berjalan dengan baik. Ia melibatkan pembelian telefon bimbit, 

komputer riba serta data jaringan internet yang stabil. Keperluan teknologi ini akan 

melibatkan pelaburan dana yang besar dan menjadi kekangan utama bagi pelajar 

yang tidak berkemampuan terutama yang tinggal di kawasan luar bandar 

(Mohamed Nazul Ismail 2020).   

Selain itu, cabaran utama dalam aspek pembelajaran kendiri adalah kelemahan 

dalam pengurusan masa oleh pelajar. Kajian-kajian lepas (Misra & McKean, 2000; 

Kearns & Gardiner, 2007) menunjukkan bahawa pengurusan masa mempunyai 

hubungan dengan tahap stres dalam kalangan pelajar. Pengurusan masa yang lemah 

akan meningkatkan tahap stres pelajar. Mereka perlu membahagikan masa antara 

jadual kuliah, tutorial dan tugasan. Malah, kekurangan infrastruktur di rumah juga 

menjadi kekangan bagi pembelajaran kendiri (Kassim, 2010). 

Tidak dapat dinafikan kurang kemampuan dalam menyediakan prasarana teknologi 

akan menjejaskan kelancaran kuliah dan kelas yang berlangsung. Namun disebalik 

kekangan dan cabaran yang berlaku, proses pembelajaran dalam talian merupakan 

salah satu kaedah pembelajaran yang efektif dan efisien (Hargis et al., 2014). 

Pandemik COVID-19 menuntut pelajar untuk bersedia meneruskan silibus 

pembelajaran dari rumah menerusi beberapa aplikasi digital seperti zoom, skype, 

Microsoft Team, Google Hangout, Whatapp dan lain-lain yang menyokong 

pembelajaran dalam talian. Keberkesanan mengadaptasi perubahan teknologi 

melalui perubahan norma baharu selari dengan hasrat kerajaan 

mengimplementasikan pendidikan Revolusi Industri 4.0 (Hui, 2016).  

Namun, dalam aspek perlaksanaan pembelajaran dalam talian terdapat satu cabaran 

besar melibatkan perubahan sikap individu untuk berdepan dengan perubahan yang 

berlaku. Sikap individu untuk berubah kepada keupayaan mengadaptasi proses 

pembelajaran maya dilihat akan memberi tekanan akademik kepada pelajar yang 

terlibat. Pelajar perlu cekap untuk berkomunikasi secara digital dengan 

menggunakan aplikasi dan platform-platform tertentu. Dari sudut berbeza ia 

melibatkan sikap atau mindset setiap individu yang berlainan penerimaannya 

bergantung kepada tempoh masa yang diperlukan. Keadaan in akan menjadi 

tekanan utama sekiranya individu yang terlibat tidak benar-benar bersedia untuk 

berubah mengikut tempoh yang ditetapkan (Mohamed Nazul Ismail 2020). Norma 

pembelajaran telah mula berubah kerana pada hari ini pembelajaran dalam talian 

bukan lagi keperluan sampingan malahan telah menjadi keperluan. Perubahan 

seseorang terhadap adaptasi teknologi dapat dilihat melalui Rajah 2 yang merujuk 

kepada Keluk Adaptasi Teknologi oleh Roger (1962).  

 

Rajah 2: Keluk Adaptasi Teknologi, Roger (1962) 

Rajah 2 menjelaskan tentang keupayaan kategori manusia untuk mengadaptasi 

teknologi. Berdasarkan rajah di atas, sekitar 2.5 peratus sahaja pensyarah serta 

golongan pelajar cenderung dan mampu mengadapatasi perubahan inovasi baharu 

melalui teknologi yang mana ia melibatkan konteks pembelajaran dalam talian 

(Mohamed Nazul Ismail, 2020). Jumlah peratusan kecenderungan pelajar untuk 

terlibat dalam inovasi terkini masih jauh jika dibandingkan dengan kelompok 

manusia yang lain.  

4) Pelaksanaan Kelas Praktikal 

Pembudayaan dalam aktiviti kelas bersemuka dan makmal melahirkan inovasi 

dalam kalangan pelajar. Ia adalah elemen penting dalam menyuntik idea, kreativiti 

dan pembangunan teknologi. Cetusan ilham dari aktiviti ini dapat dilihat dalam 

penciptaan hasil produk dan idea baharu misalnya siri pembentangan hasil kerja 

inovasi pelajar setiap semester dalam bentuk pameran dan pertandingan. Ia 

dilaksanakan dengan melibatkan kerjasama pihak industri di mana buah 

pandangan, rekaan dan idea pelajar dapat diperlihatkan kepada pihak 

berkepentingan dalam memberi nilai tambah kepada kreativiti dan penghasilan 

sesuatu yang baru. Bahkan melalui pertemuan dua hala antara pelajar dan industri 

ini juga memberi ruang dan interaksi kepada para pelajar berhubung elemen penting 

yang menjadi pilihan dan fokus para majikan. Ini penting bagi memastikan pelajar 

dapat mempersiapkan diri mereka dengan ilmu dan kemahiran yang diperlukan 

selaras dengan penekanan yang diberikan oleh Persekutuan Majikan Malaysia 

(MEF) supaya graduan menjadi lebih fleksibel dan teratur apabila bertemu dengan 

majikan yang mempunyai potensi. 

 

Norfarahi (2020) mendapati bahawa pelajar bidang kejuruteraan di Jabatan 

Kejuruteraan Mekanikal dan Jabatan Kejuruteraan Elektrikal menghadapi tahap 

halangan yang lebih tinggi berbanding jabatan bukan kejuruteraan iaitu Jabatan 

Pelancongan dan Hospitaliti serta Jabatan Rekabentuk dan Komunikasi Visual. 

Perbezaan ini wujud disebabkan norma dan disiplin bidang kejuruteraan adalah 

berbeza dengan bukan kejuruteraan. Pelajar di bidang kejuruteraan lebih tertumpu 

kepada aspek teknikal dan lebih lasak terutama yang melibatkan kerja-kerja hands 

on dan amali di bengkel terutama yang melibatkan penggunaan dan pengendalian 

mesin. Pengajaran bagi pelajar postgraduate fizik perubatan adalah berdasarkan 

aktiviti praktikal dan klinikal yang dijalankan secara fizikal di kampus, bukan 

semua aktiviti PdP komponen sesuai dilakukan secara dalam talian (Che Ahmad 

Azlan, 2020) 

 

Strategi Daya Tindak bagi Mendepani Tekanan Akademik 

 

Secara umumnya, strategi daya tindak adalah satu set alat penyesuaian yang diurus secara 

proaktif untuk mengelakkan berlakunya tekanan atau masalah kesihatan mental yang lain. 

Alat ini boleh terdiri sama ada dari segi pemikiran, emosi, serta tindakan dan ianya 

bergantung pada jenis atau tret personaliti seseorang. Strategi daya tindak yang boleh 

diambil dan dipraktikkan oleh para pelajar dalam pembelajaran secara online ini dapat 

dibahagikan kepada empat aspek iaitu aspek kognitif, emosi, tingkah laku dan persekitaran. 

 

1) Kognitif 

 

Strategi kognitif merangkumi strategi seperti penyelesaian masalah secara 

langsung, mencari sokongan emosi dan membuat perancangan (Lazarus & 

Folkman, 1987). Strategi daya tindak ini dapat dikategorikan dalam strategi daya 

tindak yang berfokus masalah. Ia merangkumi beberapa cara penyelesaian dengan 

mentakrifkan semula masalah bagi meminimumkan kesan tekanan yang dihadapi, 

seterusnya menyedari tekanan yang dialami, memeriksa sumber, kemudahan dan 

membuat perancangan untuk mengatasinya. 

 

Strategi daya tindak yang melibatkan komponen kognitif boleh dilakukan dalam 

pengurusan  pembelajaran kendiri di mana pelajar perlu kreatif dan bijak dalam 

mengadaptasi maklumat berkaitan  pembelajaran secara ‘self-paced’ dan 'live 

online learning'. Pelajar perlu bijak dalam aspek pengurusan masa berkaitan aktiviti 

pembelajaran dan tugasan yang diberikan. 

2) Emosi 

 

Strategi daya tindak melalui komponen emosi adalah percubaan atau usaha untuk 

mengurangkan emosi negatif yang disebabkan oleh situasi tekanan (Lazarus & 

Folkman, 1987). Sedigheh et al., (2015) menyatakan salah satu kategori strategi 

daya tindak berasaskan emosi adalah melalui pengaliran emosi yang boleh 

dilakukan dengan berkongsi masalah yang dihadapi kepada ibu bapa atau 

pensyarah. Menangis yang tidak berlebihan turut merupakan strategi daya tindak 

berasaskan emosi. 

 

Menyalahkan diri sendiri atau kritik diri merupakan strategi daya tindak negatif dan 

tidak sesuai digunakan dalam mengharungi cabaran hidup kerana boleh 

menyumbang kepada kemurungan dan tekanan yang tinggi (Kapsou et al., 2010). 

Dalam kajian Melissa Edora Sanu & Balan Rathakrishnan (2018), didapati bahawa 

kritik diri berhubung secara negatif dengan kesejahteraan psikologi. 

 

Selain dari itu, mekanisme pertahanan (defense mechanism) seperti penafian 

(denial) adalah salah satu strategi daya tindak berorientasikan emosi. Moose dan 

Billing dipetik dari Sedigheh et al., (2015) membahagikan strategi daya tindak 

berorientasikan emosi kepada tiga kategori berikut: 

(i) Menetapkan mood dan emosi: percubaan langsung untuk kawalan emosi dengan 

cara membuat penilaian semula, penerimaan tanggungjawab dan menjauhkan diri 

daripada krisis 

(ii) Mengundurkan diri dari masalah: melarikan diri, jangkaan kesilapan, menerima 

keadaan sebagaimana adanya dan menyerah pada takdir. 

(iii) Pengaliran emosi: ungkapan lisan untuk menghilangkan tekanan, menangis, 

merokok, makan berlebihan dan sebagainya. 

 

3) Tingkah Laku 

 

Lazarus dan Folkman (1984) menekankan aspek tingkahlaku sebagai salah satu 

strategi daya tindak dalam menghadapi tekanan. Aspek ini seterusnya dibincangkan 

oleh Higgins dan Endler (1995) di mana aspek tingkahlaku ini dikaitkan dengan 

strategi berorientasikan tugas atau ‘task-oriented strategy’ yang melibatkan 

tindakan secara terus untuk mengubah tekanan yang dihadapi dalam sesuatu 

keadaan. Strategi ini juga merupakan salah satu strategi daya tindak berfokuskan 

masalah (problem-focused). Misra et al., (2000) dan Lopez et al., (2001) 

menyatakan bahawa majoriti dari responden dalam kajian mereka menggunakan 

aspek tingkahlaku pro-aktif (proactive behavioral aspect) seperti mengurus masa, 

menyelesaikan masalah yang spesifik dan mencari informasi serta bantuan dalam 

menghadapi tekanan. 

 

Polizzi et al (2020), menyatakan terdapat pelbagai aktiviti yang boleh dijalankan 

oleh individu sebagai strategi daya tindak dalam menghadapi stres termasuklah 

individu tersebut boleh melakukan hobi dan aktiviti yang mencabar fizikal seperti 

mendaki gunung, menyelam, berenang. Namun, disebabkan pelaksanaan PKP 

antara saranan yang dicadangkan adalah melalui aktiviti relaksasi seperti 

mengamalkan senaman pernafasan mendalam (deep breathing exercise), senaman 

regangan (stretching exercise) dan aktiviti lain seperti tarian, senamrobik dan 

zumba. 

4) Sosial dan persekitaran 

 

Strategi daya tindak melalui elemen sosial dan persekitaran ialah salah satu strategi 

umum yang digunakan oleh responden dalam menghadapi tekanan adalah dengan 

mencari sokongan sosial (Main et al., 2011). Sokongan sosial yang paling relevan 

dalam konteks ini adalah ibu bapa, pensyarah & rakan. Ibu bapa juga perlu 

menyediakan ruang pembelajaran yang kondusif .Selain itu, tidak membebankan 

anak-anak mereka dengan tugasan rumah. 

 

5.0 KESIMPULAN 

Penutupan institusi pengajian tinggi dilakukan bagi memastikan negara benar-benar bebas 

dari ancaman COVID-19 yang dijangka akan mengambil masa bukan sebulan malah 

mungkin berlanjutan hingga setahun atau lebih. Tidak dapat dinafikan ia memberi 

implikasi tertentu dari setiap aspek kehidupan dan amalan seharian setiap individu 

termasuk golongan pelajar. Dunia pendidikan pada hari ini tidak terkecuali daripada 

terlibat dalam suasana luar biasa dan norma baharu. Sebelum ini, kebiasaannya anak-anak 

akan ke sekolah dan institusi pengajian tinggi untuk menuntut ilmu tetapi kali ini keadaan 

amat berbeza kerana mereka tidak dibenarkan lagi untuk berbuat demikian.  Pandemik 

COVID-19 ini memberi kesan buruk kepada kesihatan, pendidikan, kewangan dan lain-

lain sehingga mengakibatkan beberapa negara termasuk Malaysia mengambil langkah 

berjaga-jaga.  

Penutupan institusi pengajian di negara ini akibat pandemik yang melanda telah memberi 

kesan tertentu terhadap struktur PdP iaitu dari kaedah secara langsung telah beralih kepada 

PdP secara dalam talian sepenuhnya. Sehubungan itu para pelajar di negara ini bakal 

berdepan dengan bentuk (mode) pengajian yang berbeza iaitu pengajaran dan pembelajaran 

dalam talian selari dengan Revolusi 4.0 melalui penggunaan jaringan internet dan aplikasi 

digital. Justeru itu, semua pihak perlu mempersiapkan diri bagi mengharungi norma baru 

melalui kaedah pembelajaran dalam talian secara menyeluruh semasa tempoh PKP 

dilaksanakan demi memastikan kelangsungan proses pembelajaran berjalan dengan lancar. 

Pengajaran dan pembelajaran dalam talian perlu dimanfaatkan sepenuhnya bagi 

memastikan tumpuan untuk belajar tidak terjejas walaupun pelbagai cabaran bakal 

dihadapi di masa akan datang. Para pelajar perlu bersedia mengadaptasi amalan yang 

berbeza daripada cara dan kaedah yang telah dilalui sebelum ini yang melibatkan kaedah 

pembelajaran secara bersemuka. Para pelajar bakal berdepan dengan norma baru melalui 

perlaksanaan pembelajaran dalam talian yang bakal melibatkan bukan sahaja amalan 

pendidikan malahan memacu hala tuju pendidikan secara keseluruhannya agar ia tidak 

tersasar daripada apa yang telah ditekankan oleh Falsafah Pendidikan Kebangsaan.   

